
Dragi sportaši i sportski radnici, 
Dragi prijatelji, 

Iza nas je još jedno izdanje Ljetnih olimpijskih igara. Za naše 
sportaše i Olimpijski odbor Bosne i Hercegovine, “Tokyo 
2020” su rezultatski najuspješnije Igre. Olimpijski odbor BiH 
je izuzetno ponosan na ostvarene rezultate, posebno imajući 
u vidu okolnosti i operativno-logističke izazove u kojim su se 
odvijale pripreme i samo učešće naše delegacije na najvećoj 
svjetskoj smotri sporta. Naredne, Zimske olimpijske igre 
nas očekuju za manje od šest mjeseci i sada smo usmjereni 
ka uspješnoj realizaciji još jednog u nizu međunarodnog, 
sportskog predstavljanja Bosne i Hercegovine. Naši stipendisti 
ZOI Peking 2022 vrijedno rade na ostvarivanju normi i 
završnim pripremama pred XXIV zimske olimpijske igre. 
Uporedo, aktivno počinjemo projekat 33. Ljetnih olimpijskih 
igara koje će 2024. godine ugostiti “grad svjetlosti” Pariz. 

U međuvremenu, Olimpijski odbor BiH aktivno djeluje na realizaciji niza projekata među 
kojim su IPA Projekat prekogranične saradnje STEPin, Tehnički kurs za trenere iz oblasti 
kondicione pripreme, Olimpijska borilišta i ekološki održivi razvoj, te specijalna partnerstva u 
okviru Sportskih igara mladih, Skakavac Ultra Trail 2021, Sarajevo polumaraton, Međunarodni 
sprint triatlon Kup „Kulin Ban 2021“, a uskoro nas očekuje obilježavanje Europskog tjedna 
sporta u okviru kojeg je pripremljen niz interesantnih sadržaja za sve uzrasne kategorije, uz 
slogan #BeActive. 

U proteklom periodu, naši sportaši su obradovali Bosnu i Hercegovinu nizom europskih 
medalja, osvojenih u kategorijama mlađih seniora, juniora i kadeta o kojim možete pročitati 
u sekciji #BHTeam. Rezultati naših takmičara svjedoče i o posvećenosti naših sportskih 
strukovnih saveza, klubova i trenera, koji i u izazovnim vremenima ulažu maksimalne napore, 
volju i rad da ostvare državne, regionalne i međunarodne rezultate. 

Iako smo svjedoci izazova sa kojim se suočava čitava planeta, potpuno smo opredjeljeni da 
sa našim članicama, sportskim strukovnim savezima Bosne i Hercegovine kao i svim našim 
partnerima u sportskom sistemu, pokažemo nedvojbenu opredjeljenost, trud i posvećenost 
u radu na unaprijeđenju sportskog sistema Bosne i Hercegovine. Vjerujemo da ćemo našim 
primjerom biti inspiracija i pokretačka snaga za pozitivne procese koji će unaprijediti 
sportski sistem Bosne i Hercegovine. 

Vođeni olimpijskim motom CITIUS ALTIUS FORTIUS, koračajmo zajedno u nove pobjede! 
  

Marijan Kvesić, predsjednik OO BiH 

15. JULI 2021 | SVEČANO PREDSTAVLJANJE BIH TIMA OI TOKIO 2020
BiH Olimpijski tim svečano je 
predstavljen 15. jula, u prostorijama 
Olimpijskog komiteta Bosne i 
Hercegovine. Tim olimpijaca koji je od 
23. jula do 8. augusta ponosno branio 
boje naše zastave na XXXII Ljetnim 
olimpijskim igrama u glavnom gradu 
Japana, Tokiju, svečano je predstavljen 
uz prisustvo najviših zvanica i 
mnogobrojnih predstavnika medija.

Prilikom predstavljanja naših najboljih 
sportista predsjednik Olimpijskog 
komiteta BiH, Marijan Kvesić, u svom 
obraćanju je napomenuo da: “U ovim 
izazovnim vremenima Olimpijski 
komitet BiH učinio je dodatni napor te 
u četvorogodišnjem ciklusu kroz brojne 
projekte i inicijative osigurao preko 
830.000 KM za podršku vrhunskim BH 
sportistima za njihove pripreme i nastupe. 
Time je OK BiH  pomogao sportistima u njihovoj namjeri da  ostvare olimpijske norme 
te doprinijeo  jačanju sportskog sistema  BiH. Ako na ovu podršku dodamo troškove 
avio prevoza, opreme, ceremonijalnih odijela i džeparca, možemo zaključiti da se 
radi o projektu nešto više od miliona konvertibilnih maraka“. 

Više o press konferenciji pročitajte ovdje, a video pregled pogledajte na ovom linku.

 TOKIO 2020 • PREGLED UČEŠĆA BH TIMA

https://okbih.ba/bs/novosti/predstavljen-bh-tim-olimpijaca-koji-ce-nastupiti-na-olimpijskim-igrama-tokyo-2020/1684
https://www.youtube.com/watch?v=lvNKQ9KVOBk&t=376s

CEREMONIJA OTVARANJA 32. LJETNIH OLIMPIJSKIH IGARA TOKIO 2020    

Na spektakularnoj ceremoniji 
23. jula 2021. godine u glavnom 
gradu Japana, paljenjem 
Olimpijskog plamena, svečano 
su otvorene XXXII ljetne 
olimpijske igre „Tokyo 2020“. 

U mnoštvu motiva, iskonski 
motiv koji je pratio cijelu 
Ceremoniju otvaranja je sjeme 
iz kojeg izvire Život, kao i 
snaga čovječanstva koja leži u 
različitosti i zajedništvu.   

Ceremonija otvaranja Olimpijskih igara otpočela 
je odbrojavanjem od broja 21 sa prikazima snage 
i istrajnosti sportista vođenih jednim ciljem 
– učešću na Olimpijskim igrama Tokio 2020. 
Tokom svečanog defilea delegacija učesnika, BiH 
predstavnike od sedam sportista predvodili su 
nosioci zastave Larisa Cerić i Amel Tuka. 

Više o svečanosti otvaranja Igara pročitajte ovdje.

PREDSJEDNIŠTVO OK BIH U POSJETI OLIMPIJSKOM SELU

Predsjedništvo Olimpijskog 
komiteta Bosne i Hercegovine, 
g. Marijan Kvesić, predsjednik 
OK BiH, prof. dr Milanko 
Mučibabić i prof. dr Izet Rađo, 
potpredsjednici OK BiH, 
tokom boravka su posjetili 
naše sportiste u Olimpijskom 
selu. 

U otežavajućim okolnostima, 
kada se Igre održavaju bez 
publike uz oštre restriktivne 
mjere, motivacija i potpora 
našim sportistima je ključna 
i nije izostala ni na ovim 
Olimpijskim igrama. U 
ugodnom druženju sa našim olimpijcima i ljubaznim volonterima naše delegacije, 
Predsjedništvo OK BiH razgovaralo je o aktuelnostima i nastupima naših sportista. 

https://okbih.ba/bs/novosti/svecano-su-otvorene-olimpijske-igre-tokyo-2020/1692

REZULTATI BH SPORTISTA 

Za naše sportiste i Olimpijski komitet Bosne i Hercegovine, ovo su rezultatski 
najuspješnije Igre. Nedžad Husić je nadmašio najbolji rezultat bh. sportista na 
Olimpijskim igrama, koji je punu 21 godinu držao njegov imenjak, strijelac Nedžad 
Fazlija. Fazlija je u Sidneju 2000. godine osvojio 6. mjesto u disciplini vazdušna 
puška 10m, a devetnaestogodišnji Nedžad Husić je u svom debitantskom nastupu 
na Olimpijadi Tokio 2020 izborio polufinale i time bio najbliže osvajanju olimpijske 
medalje za Bosnu i Hercegovinu. Husić je u konačnom plasmanu zauzeo 5. mjesto u 
kategoriji do 68kg. 

Naši sportisti Amel Tuka i Mesud Pezer izborili su i dva finala u kraljici sportova 
- atletici, što je, imajući u vidu značaj i težinu atletskog olimpijskog finala, veliki 
uspjeh ne samo za naše sportiste već i za bh. atletiku i bh. sport. Amel Tuka je u 
finalnoj utrci na 800m, i pored nezgode u finalu (kada je dobio udarac u mišić), 
osvojio visoku 6. poziciju, što je njegov najbolji rezultat na Olimpijskim igrama. U 
sjajnim kvalifikacijama Mesud je kao trećeplasirani izborio učešće u finalu bacanja 
kugle u kojem je zauzeo 11. poziciju što je do sada njegov najbolji rezultat. 

Larisa Cerić je u zahtjevnom žrijebu nakon jedne pobjede i jednog poraza zauzela 9. 
poziciju u kategoriji +78kg. 

BIH SUDIJE NA 32. OLIMPIJSKIM IGRAMA TOKIO 2020 
Veliko priznanje za sportske radnike i arbitre je poziv za učešće na najvišem 
međunarodnom višesportskom takmičenju - Olimpijskim igrama. Na 32. izdanju 
Olimpijskih igara, čast da vode računa o regularnosti takmičenja imalo je dvoje 
sudija iz Bosne i Hercegovine – Ademir Zurapović (košarka) i Arijana Jašarević – Vojić 
(rukomet). 

Bosanskohercegovački arbitar Ademir Zurapović dijelio je 
pravdu i u finalnoj utakmici između reprezentacija Sjedinjenih 
Američkih Država i Francuske. Tokom OI Zurapović je također 
sudio mečeve polufinala (SAD – Australija), četvrtfinala 
(Slovenija – Njemačka), kao i susrete grupne faze olimpijskog 
turnira za košarkaše. 
 

Arijana Jašarević – Vojić je bila jedina žena –  kontrolor iz Bosne 
i Hercegovine koja je na Olimpijskim igrama u Tokiju vodila 
računa o regularnosti rukometnog takmičenja. Jašarević-
Vojić je, pored ostalih mečeva, bila nominovana i za utakmicu 
u kojoj su se selekcije Norveške i Švedske borile za bronzano 
olimpijsko odličje. Kontrolor, odnosno delegat utakmice je 
osoba koja kontroliše sudije, ali i odgovara za sve ono što 
se dešava na terenu - regularnost vremena, rezultata, igre, 
zamjene igrača, ponašanja trenera, itd. 

Naša najmlađa predstavnica na Olimpijskim igrama ikada, petnaestogodišnja 
plivačica Lana Pudar, osvojila je 19. mjesto u disciplini 100m delfin, što je izuzetan 
debitantski nastup na Igrama čije će iskustvo zasigurno biti važan zalog za buduću 
karijeru i buduće olimpijade mlade nade bh. sporta. Pored Lane u plivanju je, takođe 
po prvi put na OI, nastupao i Emir Muratović u disciplinama 50 i 100m kraul u kojim 
je ostvario plasmane na 42. i 45. poziciju. Tatjana Đekanović je u streljačkoj disciplini 
10m vazdušna puška zauzela 47. mjesto. 

Čestitamo našim sportistima, trenerima i sportskim savezima Bosne i Hercegovine. 
Ponosni smo na vas! Hvala Tokiju. Vidimo se u Parizu 2024. godine! #BHTeam!

CEREMONIJA ZATVARANJA 32. OLIMPIJSKIH IGARA TOKIO 2020 
Gašenjem Olimpijskog plamena i 
predavanjem zastave MOK-a domaćinu 
narednog izdanja ljetnih Igara, na 
Olimpijskom stadionu u Tokiju, 08. avgusta, 
svečano su zatvorene 32. Ljetne olimpijske 
igre. 

Čast da nosi zastavu Bosne i Hercegovine na 
ceremoniji zatvaranja, imao je naš najbolji 
atletičar Amel Tuka. 

Umjesto uobičajenog defilea, ovaj put u nešto 
drugačijem formatu, svi nosioci zastava su 
zajedno izašli na Olimpijski stadion nakon 
čega su im se pridružili sportisti izlazeći sa 4 
strane stadiona. 

“Prvi put od početka pandemije cijeli svijet se okupio”, rekao je predsjednik MOK 
-a Thomas Bach. „Sport se vratio u središte pozornosti. Milijarde ljudi širom svijeta 
bili su ujedinjeni emocijama, dijeleći trenutke radosti i inspiracije. To nam daje 
nadu. To nam daje vjeru u budućnost. U posljednjih 16 dana zadivili ste nas svojim 
sportskim dostignućima. Svojom izvrsnošću, radošću, suzama, stvorili ste magiju 
ovih Olimpijskih igara. Bili ste brži, otišli ste više, bili ste jači, jer smo svi stajali 
zajedno - solidarno i u miru. Nadahnuli ste nas ovom ujedinjujućom snagom sporta. 
Ovo je još značajnije s obzirom na mnoge izazove s kojima ste se morali suočiti zbog 
pandemije,” istakao je predsjednik Bach.
 
Pred kraj ceremonije, zvanično je predata zastava MOK-a narednom domaćinu 33. 
Ljetnih olimpijskih igara – Pariz 2024, od kojih nas dijeli manje od tri godine. 

REZIME OK BIH Doviđenja OI Tokio 2020 - dobar dan OI Pariz 2024

Za Bosnu i Hercegovinu, upravo završene Igre u Tokiju će ostati upamćene kao 
rezultatski najuspješnije. Naši olimpijci koji su ostvarili A olimpijske norme su ispunili 
očekivanja i zauzeli visoka mjesta u okviru svojih takmičenja. 

Nedžad Husić, sa osvojenim 5. mjestom u taekwondou, nadmašio je najbolji rezultat 
strijelca Nedžada Fazlije iz Sidneja 2000. godine. Amel Tuka je nakon „lavovske 
borbe“ i povrede u finalnoj atletskoj utrci na 800m zauzeo izvrsno 6. mjesto. Larisa 
Cerić  je ostvarila jednu pobjedu i jedan poraz što je bilo dovoljno za 9. mjesto u 
džudou. Mesud Pezer je u finalu bacanja kugle zauzeo odlično 11. mjesto. Ne treba 
zaboraviti ni plasman petnaestogodišnje Lane Pudar koja je osvojila 19. mjesto u 
plivanju (100m delfin) te joj je nedostajalo 28 stotinki da se plasira u polufinale 
Olimpijskih igara u ovoj disciplini. 

Na Igre su se plasirala i dva takmičara „na poziv i re-alokaciju kvota“. Plivač Emir 
Muratović je u disciplini 50m kraul osvojio 42.mjesto a na 100m kraul 45. mjesto, 
dok je Tatjana Đekanović, u streljačkoj disciplini 10m vazdušna puška, osvojila 47. 
mjesto. 

Predsjedništvo Olimpijskog 
komiteta Bosne i Hercegovine 
smatra „da su ovo bile 
najuspješnije Igre jer smo imali 
četiri neposredne prilike da se 
okitimo olimpijskim odličjem. 
Nedžad Husić se dva puta borio 
za medalju dok su tu priliku imali 
i atletičari Amel Tuka i Mesud 
Pezer po jedan put. Ohrabruje i 
rezultat mlade i nadarene Lane 
Pudar. 

Olimpijski komitet BiH se za Tokio 2020 pripremao 5 godina. U ovom periodu OK 
BiH je realizirao stotine projekata među kojima su i kapitalni projekti EYOF 2019 i 
obnova zgrade Olimpijskog muzeja. U sportski sistem BiH na godišnjem nivou, OK 
BiH je „ubrizgavao“ cca 1,5 miliona KM. 94% ovih sredstava OK BiH je obezbjedio 
vlastitim projektnim aktivnostima, a samo 6% je dobio putem granta od nadležnih 
ministarstava. 

U istom periodu OK BiH je obezbjedio 14 stipendija za potencijalne olimpijske 
kandidate i „program plus“ za pretendente na osvajanje olimpijske medalje u 
ukupnoj visini od 831.000 KM. Dodamo li na ovu podršku troškove avio prevoza, 
svečane i ceremonijalne opreme, testova i slično, dolazimo do brojke od milion 
konvertibilnih maraka obezbjeđenih i utrošenih za projekat OI Tokio. To je veliki 
podvig za Udruženje građana i nebudžetski Olimpijski komitet Bosne i Hercegovine 
koji nije nadležan za finansiranje sporta.

U SVIM EVROPSKIM ZEMLJAMA, OLIMPIJSKE IGRE SU PROJEKAT DRŽAVE, A NE 
NEBUDŽETSKOG UDRUŽENJA GRAĐANA - OLIMPIJSKOG KOMITETA BOSNE I 
HERCEGOVINE.

OK BiH je već posvećen Olimpijskim igrama u Parizu 2024. Završili smo jednogodišnji 
projekat “prepoznavanja mladih olimpijskih nada” iz kojeg su se izdvojila 3 imena: 
Lana Pudar, Jovan Lekić i Ada Avdagić, koje ćemo podržati interventno sa po 4.000 
USD. Nastavit ćemo u istom obimu i tempu da kroz trogodišnje stipendije podržavamo 
najbolje sportiste koji svojim rezultatima to zaslužuju i koji pretenduju da se 
kvalifikuju i ostvare visok plasman na OI Pariz 2024. Nastavit ćemo i sa „Programom 
plus“ za najbolje od najboljih. Nastavit ćemo i sa traganjem za mladim i talentovanim 
sportistima te im omogućiti sve neophodne uvjete kako ne bi odlazili u druge države 
i nastupali za njih. OK BiH će nastaviti ispunjavati svoju misiju stoprocentno kao 
kredibilna i transparentna institucija koja ima samo osam uposlenih i volontere u 
Predsjedništvu, Izvršnom odboru i Komisijama. 

Nažalost, u ovom procesu se osjećamo usamljeni i voljeli bismo da imamo više 
partnera na našem „Olimpijskom putu“. U svakoj evropskoj državi, Olimpijske igre 
i nacionalni olimpijski tim je projekat države u kome Predsjednik države ispraća i 
dočekuje sportiste, a ministarstva nadležna za sport se nadmeću u obezbjeđenju 
sredstava za ostvarenje vrhunskih rezultata. Izuzev malo svijetlih primjera, to nije 
slučaj u Bosni i Hercegovini. Očekujemo konkretnu i značajnu podršku Vijeća 
ministara BiH, svih ministarstava nadležnih za sport na našem zajedničkom putu 
ka Olimpijskim igrama Pariz 2024. Olimpijska medalja će sigurno doći u Bosnu i 
Hercegovinu prije ili kasnije, ali bi nam bilo draže, a i mnogo lakše, da ona bude 
plod jakog sportskog sistema i timskog rada, što predstavlja jednu od temeljnih 
Olimpijskih vrijednosti. 

Na kraju, Olimpijski komitet se želi zahvaliti svima koji su podržali projekat Tokio 
2020, posebno našim sportistima, njihovim roditeljima i porodicama, sportskim 
savezima Bosne i Hercegovine i našim sponzorima. 

PREDSTOJEĆA TAKMIČENJA • PEKING 2022
PEKING JE SPREMAN ZA NOŠENJE OLIMPIJSKE BAKLJE 
Preostalo je još samo pet mjeseci do 
otvaranja Zimskih igara u Pekingu. 
Svih 12 takmičarskih borilišta je 
završeno i testirano.  Organizatori 
Pekinga 2022 sada aktivno rade na 
detaljima ceremonije otvaranja i 
obuke volontera. Takođe se priprema 
10 završnih testnih događaja od 
septembra do decembra, na kojima 
bi mogli učestvovati strani sportisti.  Ostala ključna pitanja koja treba dovršiti uključuju 
da li će, i u kojim razmjerama Igre u Pekingu omogućiti prisustvo međunarodnim 
gledaocima kao i trajanje karantinskog perioda prije Igara. O detaljima se pregovara 
između Organizacionog odbora Pekinga, Međunarodnog olimpijskog komiteta i 
međunarodnih federacija zimskih sportova. Organizatori Zimskih olimpijskih igara 
u Pekingu 2022 izvukli su vrijedne pouke iz uspješnog održavanja Ljetnih igara u 
Tokiju i primjenjenih strategija za borbu protiv COVID-19.  Trideset četiri člana 
Organizacionog odbora Pekinga boravilo je u Tokiju u sklopu MOK-ovog observer 
programa za organizatore narednih Igara. 

Povodom godinu dana do 19. Mediteranskih igara, u alžirskom gradu domaćinu  
Oranu, organizovana je svečanost uz raznovrsne aktivnosti kojim je obilježeno 
godinu dana do Igara. Događaj je pokrenuo Organizacioni odbor (COJM) u saradnji 
sa partnerima, a okupio je 300 učesnika koji su učestvovali u raznim aktivnostima u 
prisustvu velikog broja publike koju su činile uglavnom porodice i mladi.  

Pored aktivnosti u duhu oranske baštine i alžirske sportske kulture, održavale su se 
zanatske izložbe i izložba starinskih automobila. 

Sa sportske strane, 
organizovani su 
turniri u košarci (3×3) 
i stonom tenisu, 
koji su bili otvoreni 
za javnost zajedno 
sa mačevanjem, 
hrvanjem, karateom, 
judom i taekwondo-
om.  

OBILJEŽENO GODINU DANA DO POČETKA IGARA 

MEDITERANSKE IGRE • ORAN 2022

FOTO: Beijing2022.cn

https://www.beijing2022.cn/en/competitionzones/beijing.htm

PREDSTAVLJENA MASKOTA ZA 16. LJETNI EYOF BANSKA BISTRICA 2022
Odbrojavanje do Evropskog olimpijskog festivala 
mladih (EYOF) u Banskoj Bistrici 2022. zvanično 
je počelo 24. jula 2021. godine, obilježavajući 
godinu dana do najvećeg omladinskog multisport 
događaja u Evropi. Tom prilikom, Organizacioni 
odbor otkrio je svoju maskotu, rudarskog patuljka 
po imenu Permoník. 

Šesnaesti ljetni EYOF održat će se u Banskoj 
Bistrici u Slovačkoj od 24. do 30. jula 2022. godine.  

Gradonačelnik Banske Bistrice i predsjednik Organizacijskog odbora Ján Nosko 
podsjetili su da je EYOF trebao započeti tog dana: „Da novi koronavirus nije pogodio 
svijet, umjesto da obilježimo godinu dana do početka, danas bismo slavili početak 
događaja.”          Izvor: www.eurolympic.org

LJETNI EYOF • BANSKA BISTRICA 2022

FUDBAL NA PIJESKU I KICKBOXING NA PROGRAMU EVROPSKIH IGARA 2023 

Evropski olimpijski komiteti su krajem avgusta 
objavili uključivanje fudbala/nogometa na pijesku 
i kickboxinga u program Evropskih igara Krakov-
Malopolska 2023. 

 Fudbal na pijesku vraća se na Evropske igre nakon 
što se pokazao kao vrlo popularan sport u oba 
izdanja Baku 2015 i Minsk 2019. Godine 2023. poljski 
navijači imaće priliku iskusiti sve što sport nudi, 
uključujući vrhunsko takmičenje i fantastičnu 
atmosfera. 

Kickboxing, koji je nedavno predložen za potpuni olimpijski status je 20. sport uvršten 
na program EI Krakov. Svjetska asocijacija kickboxing organizacija (WAKO) doživjela 
je značajan rast u posljednjoj deceniji, a u Poljskoj na takmičenju, 128 sportista će se 
boriti za medalje u disciplinama ring (full contact) i tatami (point fighting and light 
contact). 

Evropske igre vodeći su multisportski događaj na kontinentu za vrhunske sportiste 
i održavaju se svake četiri godine.

Izvor: www.eurolympic.org

EVROPSKE IGRE • KRAKOV-MALOPOLSKA 2023

https://www.eurolympic.org/banska-bystrica-2022-unveils-mascot-with-one-year-to-go-to-eyof/ 
https://www.eurolympic.org/20-sports-now-confirmed-for-european-games-2023-with-addition-of-beach-soccer-and-kickboxing/ 

ZVANIČNO PREUZETA OLIMPIJSKA ZASTAVA 

GRAD BRISBANE ĆE BITI DOMAĆIN OLIMPIJSKIH IGARA 2032. GODINE 
U julu mjesecu je zvanično izabran domaćin 35. Ljetnih olimpijskih igara – Brisbane 
2032 koji će biti prvi olimpijski i paraolimpijski domaćin u narednoj deceniji!  Ovo će 
biti treći put da Australija bude domaćin, nadovezujući se na uspjehe Sydney-a 2000 
i Melbourne-a 1956, te prvih Olimpijskih igara u Okeaniji u posljednje 32 godine. 

„Ono što Australce zaista oduševljava je prilika za našu djecu, za sport i naravno da 
pokažu našu lijepu zemlju. Navijači mogu očekivati nenadmašna sportska iskustva 
na 37 mjesta svjetske klase, postavljena na pozadini kultnih obalnih plaža, ruralnog 
zaleđa koje oduzima dah i uzbudljivih gradova bogatih kulturom i zabavom. Brisbane 
je posebno mjesto. Biće domaćin nezaboravnih i uzbudljivih Igara i svijet će biti 

dobrodošao. Zahvaljujemo 
članovima Međunarodnog 
olimpijskog komiteta što 
su nam povjerili ovu veliku 
odgovornost.“ navedeno je 
u zvaničnoj izjavi na stranici 
MOK-a. 

Datumi održavanja 
Olimpijskih igara su: 
23. jul - 8. avgust 2032. 

LJETNE OLIMPIJSKE IGRE • PARIZ 2024

Tokom svečane ceremonije zatvaranja 32. 
Ljetnih olimpijskih  igara Tokio 2020, naredni 
domaćini Olimpijskih igara koje će biti 
održane 26. jula – 11. avgusta 2024. godine u 
Parizu, preuzeli su olimpijsku zastavu.  

Ovim domaćinstvom Pariz će postati tek 
drugi grad koji će po treći put ugostiti 
Olimpijske igre nakon Londona (koji je 
organizirao Olimpijske igre 1908., 1984. 
i 2012.). Grad svjetla prvi put je bio domaćin Olimpijskih igara 1900. godine, četiri 
godine nakon održavanja prvih modernih olimpijskih igara u Atini. Pariz je ponovo 
bio domaćin Ljetnih olimpijskih igara 1924. godine, postavši prvi grad koji je dva puta 
bio domaćin Olimpijskih igara. Predviđeno je da će ljetni olimpijski program 2024 
predstaviti 32 sporta, među kojim će po prvi put biti sportski ples (breakdancing), uz 
surfanje, skateboarding i sportsko penjanje koji su debitovali na programu OI Tokio.

IZABRAN DOMAĆIN OLIMPIJADE ZA 2032. GODINU

FOTO: Paris2024.org

FOTO: www.olympics.com

https://www.paris2024.org/en/history-of-the-games/
https://olympics.com/tokyo-2020/en/news/brisbane-elected-host-of-olympic-games-and-paralympic-games-2032

BOKSERSKI SAVEZ BOSNE I HERCEGOVINE
ORGANIZACIJA EVROPSKOG PRVENSTVA ZA KADETE 2021

SPORTSKI STRUKOVNI SAVEZI BIH

U julu mjesecu, Bokserski savez Bosne i Hercegovine je sa ponosom najavio početak 
prijava evropskih nacionalnih timova za EUBC Evropsko kadetsko prvenstvo u 
olimpijskom boksu koje se održalo u Bosni i Hercegovini, u Istočnom Sarajevu. 
 
Nakon tačno 20 godina, kada se održalo Evropsko prvenstvo za mlade, ovo je najveći 
projekat bh. boksa do sada.  
 
Na Prvenstvu održanom od 10. do 21.08. učestovovalo je 26 evropskih zemalja sa 300 
sportista u muškoj i ženskoj konkurenciji, a uz rukovodeći kadar, našu zemlju ovim 
povodom je posjetilo 600 gostiju. 

KOŠARKAŠKI SAVEZ BOSNE I HERCEGOVINE 
ODRŽAN ŽRIJEB KVALIFIKACIJA EVROPE ZA MUNDOBASKET 2023
Svjetsko prvenstvo u košarci 2023. godine održaće se na Filipinima, Indoneziji i 
Japanu. U švicarskom gradu Mies, 31. avgusta održan je kvalifikacioni žrijeb 32 tima 
Evrope koji su podijeljeni u 8 grupa. Bosna i Hercegovina je u grupi F sa selekcijama 
Litvanije, Bugarske i Češke. Tri najbolje selekcije iz svake grupe prolaze u narednu 
grupnu fazu u kojoj će biti četiri grupe po šest selekcija. U konačnici, na Mundobasket 

2023. godine će se plasirati 12 
najboljih timova Evrope.

Prvi dio kvalifikacija počinje 
22-30.11. ove godine, zatim 
u februaru, junu i julu 2022. 
Zadnje kvalifikacije za 
Mundobasket biće održane 
u periodu od 22.08.2022. do 
28.02.2023.

Sretno #BHTeam!

KAJAK KANU SAVEZ BOSNE I HERCEGOVINE
Banjaluka i rijeka Vrbas domaćini ECA Evropskog prvenstva za juniore 
i mlađe seniore 2022 u kajaku i kanuu na divljim vodama
Izvršni odbor Evropske kajakaške federacije 
(ECA - European Canoe Association) je 
jednoglasno donio odluku da će naredno 
ECA Evropsko prvenstvo za juniore i mlađe 
seniore u kajaku i kanuu na divljim vodama 
za 2022. godinu biti održano u Banjaluci, 
na rijeci Vrbas. Zadnji vikend avgusta, 
na svečanoj ceremoniji ECA Evropskog 
prvenstva za 2021. godinu koje je održano u 
Sloveniji (Nova Gorica), spuštena je zastava 

Evropske kajakaške asocijacije te je 
ista uručena organizatoru Evropskog 
prvenstva 2022. godine, a koju je u 
ime tehničkog organizatora primio 
Nikola Stanković. 

Na takmičenju u Bosni i Hercegovini 
se očekuje više od 500 učesnika iz 
15 evropskih zemalja, a voziće sprint 
i spust discipline u pojedinačnim i 
ekipnim trkama. U narednim danima 
će biti imenovan Organizacioni odbor 

ECA Evropskog prvenstva za juniore i mlađe seniore u kajaku i kanuu na divljim 
vodama i predložen plan organizacije i priprema, a višegodišnje iskustvo i stalna ekipa 
garantuje da će takmičenje biti organizovano na vrhunskom nivou. Grad Banjaluka 
i rijeka Vrbas su postali prepoznatljivi po kajaku i kanuu na divljim vodama i jedini 
u svijetu mogu da se pohvale da su do sada organizovali brojna evropska i svjetska 
takmičenja u ovom sportu, do 2021. godine - ukupno jedanaest.



NEWSLETTER
OLIMPIJSKOG KOMITETA BIH No. 9, juli/august 2021

14

SAVEZ SPECIJALNE OLIMPIJADE BOSNE I HERCEGOVINE 
INKLUZIJA KROZ SPORT ZA DJECU SA POTEŠKOĆAMA U RAZVOJU 

Specijalna olimpijada u BiH počela je uspješno sa 
implementacijom projekta Inkluzija kroz sport za djecu sa 
poteškoćama u razvoju. Projekat je finansiran od strane 
EEA I FONDA NORVEŠKIH GRANTOVA ZA REGIONALNU 
SARADNJU. Kroz ovaj projekat i Specijalna Olimpijada u 
BiH će doprinijeti stvaranju boljih uslova i inkluzivnijeg 
društva za djecu sa poteškoćama u razvoju.  

„Jako sam zadovoljna i zahvalna što je Specijalna 
olimpijada u BiH prepoznata i što nam je pružena 
mogućnost da budemo jedan od partnera na ovom 
projektu. U dosadašnjem radu smo uradili puno na polju 
inkluzije kroz sport, a kroz ovaj projekat ne samo da ćemo 
raditi na inkluziji već ćemo obrazovat i porodice, lokalne 
zajednice, trenere, studente, kako bi stvorili uslove za 
održiv inkluzivni program u Bosni i Hercegovini. Održali 
smo edukacije o potrebama inkluzije i inkluzivnom 
sportskom programu u Sarajevu i Banjaluci na kojima 
su prisustvovali srednjoškolci, studenti, sportisti kao i 
treneri.“, ističe izvršna direktorica SOBiH, prof. dr Kada 
Delić Selimović. 
 
Preko 200 miliona osoba sa intelektualnim poteškoćama 
(IP) u svijetu se suočava sa stigmom i izolacijom.  
 
Projekat uključuje više od 5 200 djece na 80 lokacija u 
55 gradova, uključeno će biti 520 trenera i organizovat 
će se skoro 350 takmičenja, 150 porodičnih zdravstvenih 
foruma i uključit će se 6 620 članova porodica u sve 
događaje (sportske događaje, treninge, porodične 
forume).  

Specijalna Olimpijada u Bosni i Hercegovini je počela 
sa programom treninga i inkluzivnih takmičenja, dok je 
u pripremi novi ciklus porodičnih zdravstvenih foruma. 
Zajedno sa saradnicima u BiH okupit će više od 5 000 
djece sa i bez poteškoća u sportske aktivnosti kroz 
organizaciju treninga i takmičenja.  

Projekt se fokusira na integriranu igru za djecu i nudi 
rješenje za socijalnu isključenost kada su djeca s IP 
odvojena u posebnim školama. Aktivnosti utiču na 
motoričke sposobnosti, jer djeca s IP koja sudjeluju u 

SO razvijaju dvostruko brže motoričke sposobnosti od djece koja nisu sudjelovala. 
Korisnicima pruža socijalne i emocionalne vještine koje im pomažu u školi. Djeci i 
većoj zajednici pruža priliku da nauče o IP i postanu inkluzivniji.  

PLIVANJE | LANA PUDAR I JOVAN LEKIĆ OSVOJILI 5 MEDALJA NA 
EVROPSKOM JUNIORSKOM PRVENSTVU U RIMU

BH • TEAM

TENIS | TOMISLAV BRKIĆ NASTUPIO U OSMINI WIMBLEDON FINALA

Lana Pudar je osvojila zlato u disciplini 100m delfin, srebro u diciplini 50m delfin, 
kao i srebro u istoj disciplini na 200m. 

Jovan Lekić je u disciplini 400 m slobodno osvojio srebrenu medalju, dok je u istoj 
disciplini na 200m osvojio bronazanu medalju. 

Bravo Lana! Bravo Jovane! 

Na Evropskom juniorskom prvenstvu 
koje je održano u Rimu od 06-11. jula, 
naši sjajni juniori Lana Pudar i Jovan 
Lekić okitili su se sa čak 5 medalja! 

Naš teniser Tomislav Brkić, u 
teniskom paru sa Nikolom Ćaćićem 
nastupio je u osmini finala 
Wimbledon-a.

I pored izuzetne borbe u meču 
osmine finala, Brkić i Ćaćić nisu 
uspjeli poraziti najbolji svjetski 
dubl Nikola Mektić/Mate Pavić te 
je meč nakon velike borbe završen 
rezultatom 3:1 u setovima.

FOTO: oslobodjenje.ba

https://sport1.oslobodjenje.ba/s1/ostali-sportovi/tenis/brkic-i-cacic-porazeni-u-cetvrtfinalu-roland-garrosa-663154

KARATE | TRI MEDALJE ZA BIH REPREZENTATIVCE NA EVROPSKOM 
KADETSKOM PRVENSTVU Tampere 2021

Naši karate reprezentativci su na Evropskom karate prvenstvu u Tampereu (Finska) 
osvojili čak tri medalje. U kategoriji juniora medalje su osvojili Nejra Šipović - srebro 
i Anes Bostandžić - bronza, a u kategoriji mlađih seniora Rijad Džuho - srebro! 

Čestitamo #BHTeam!

BICIKLIZAM | LEJLA TANOVIĆ NASTAVLJA NIZATI USPJEHE 

Najbolja bh. biciklistkinja Lejla Tanović 
nastavlja nizati uspjehe. Početkom 
jula mjeseca, Lejla je nakon upisanih 
UCI bodova napredovala na 12. poziciju 
Svjetske XCM rang liste. Ubrzo je nastupila 
u najjačoj UCI HC kategoriji osvojivši 
6. mjesto. Staza ove utrke u Italiji važi 
za jednu od najzahtjevnijih u Evropi sa 
dužinom od 123km i 3.500 metara visokog 
uspona! Lejla je nastavila sa pobjedničkim 
postoljima i u nastavku sezone, kada je 
odbranila titulu prvakinje Balkana po peti 
put nakon čega je pobijedila i na UCI C1 
utrci u Rumuniji.  

Naša najbolja biciklistkinja nastavlja sa takmičenjima, a jedan od narednih ciljeva je 
Svjetsko prvenstvo koje će se održati početkom oktobra u Italiji. 

Nejra Šipović i Anes Bostandžić Rijad Džuho

BOKS | DVIJE MEDALJE NA EVROPSKOM KADETSKOM PRVENSTVU

DIZANJE TEGOVA | NEJLA KALAČA OSVOJILA 8. MJESTO NA 
EUROPSKOM PRVENSTVU U POLJSKOM GRADU CHIECHANOWU

Njegoš Bubnjević i Dunja Vukšić, bokserski reprezentativci Bosne i Hercegovine, 
osvojili su bronzane medalje na Evropskom prvenstvu za kadete održanom u 
Istočnom Sarajevu, Bosna i Hercegovina. 

Dunja Vukšić je donijela medalju u kategoriji do 51kg, dok je Njegoš Bubnjević 
medalju osvojio u kategoriji do 66kg. Čestitamo #BHTeam!

U poljskom gradu Chiechanowu, u periodu 18. do 27. avgusta 2021 održano je Europsko 
prvenstvo U15 i U17. U konkurenciji 402 takmičara naša Nejla Kalača je u kategoriji 
do 45 kg, u konkurenciji U15 zauzela odlično osmo mjesto u Europi. Sa 4 uspješna 
pokušaja napravila je odličan rezultat i popravila rekorde BIH u kategoriji 45 kg. 
Uspjeh je još veći time što je ovo najbolji plasman od svih takmičara iz regiona. 

Savez dizača tegova ističe da Nejla Kalača 
podiže formu iz mjeseca u mjesec, te 
se   nadaju medaljama na nastupajućim 
takmičenjima. 

Također, narednog mjeseca će, u Finskoj, 
u Rovaniemiju biti Europsko prvenstvo 
U20 i U23, na kojem će nastupiti Faris 
Durak u kategoriji 67 kg u konkurenciji 
U20, te mu želimo uspješan nastup. 

Njegoš Bubnjević Dunja Vukšić

TAEKWONDO | ČETIRI MEDALJE ZA BIH NA EVROPSKOM PRVENSTVU 
ZA KADETE I MLAĐE SENIORE 

Taekwondo reprezentacija Bosne i Hercegovine ostvarila je četiri medalje na 
Evropskom prvenstvu za kadete i mlađe seniore U21. 

Olimpijac Nedžad Husić, kome je ovo prvo takmičenje nakon Olimpijskih igara, 
okitio se zlatnom medaljom za mlađe seniore U21. Nedžad je tako objedinio dvije 
evropske medalje ove godine. Prvu, srebrenu medalju osvojio je u aprilu mjesecu 
na Evropskom prvenstvu u Sofiji, a nakon toga je ostvario i istorijski uspjeh na 
Olimpijskim igrama u Tokiju zauzevši 5. mjesto u kategoriji –68kg. 

Najuspješniji među kadetima su bili Ejla Makaš, Milica Vasić i Benjamin Husić, koji su 
osvojili bronzane medalje!

Milica VasićNedžad Husić

Benjamin Husić Ejla Makaš

ATLETIKA | PRVI NASTUPI AMELA TUKE NAKON OLIMPIJSKIH IGARA

ODBOJKA | NASTUP ŽENSKE ODBOJKAŠKE REPREZENTACIJE NA 
EVROPSKOM PRVENSTVU 2021 | EUROVOLLEY2021 

Amel Tuka je 26. avgusta imao prvi nastup nakon 
Olimpijskih igara Tokio 2020 na Dijamantskoj ligi 
u Lozani. Naš olimpijac i najbolji atletičar je sa 
vremenom 1:45.98 osvojio 6. mjesto u izuzetno 
jakoj konkurenciji.  
 
Nakon  nastupa u Lozani, Amel je 29.08. u Parizu 
izborio i finale Dijamantske lige koje će se održati 
09. septembra u Cirihu. 

Bravo Amele i sretno u narednim takmičenjima!

Ženska odbojkaška reprezentacija se 15. maja ove godine po prvi put kvalifikovala na 
Evropsko prvenstvo 2021. Naše odbojkašice su nastupile u grupnoj fazi prvenstva u 
grupi A čiji domaćin je bila Srbija.  U izuzetno jakoj grupi i debitantskom nastupu na 
EP, naša reprezentacija je ostvarila pobjedu protiv selekcije Azerbejdžana rezultatom 
3:0, dok preostale utakmice nisu rezultirale u korist BiH tima. 

Iako su nastup završile u grupnoj fazi takmičenja, izabranice Stevana Ljubičića su 
pokazale borbenost i predanost u igri protiv najboljih reprezentacija Evrope, ali i 
svijeta. Grupu A su činile selekcije Bosne i Hercegovine, Rusije, Srbije, Francuske, 
Belgije i Azerbejdžana. 

FOTO izvor: Klix.ba

FOTO: Fokus.ba

https://www.klix.ba/sport/atletika/amel-tuka-osvojio-sedmo-mjesto-u-parizu-i-izborio-finale-dijamantske-lige/210828068
https://www.fokus.ba/sport/ostali-sportovi/odbojkasice-bih-na-otvaranju-ep-porazene-od-srbije-mec-obiljezio-duel-dvije-sestre/2131555/

OK BIH PROJEKTI & SPECIJALNA PARTNERSTVA
PROJEKAT “RAZVOJ DRŽAVNE SPORTSKE STRUKTURE” TAEKWONDOA 

U prostorijama Olimpijskog komiteta BiH, predsjednik OK BiH Marijan Kvesić, 
potpredsjednik OK BiH prof. dr Izet Rađo i generalni sekretar OK BiH dr sci. Said 
Fazlagić, primili su člana Predsjedništva Taekwondo saveza BiH Samira Šarića. 
Ovom prilikom je potpisan ugovor o realizaciji projekta “Razvoj državne sportske 
strukture”. 

Više o značaju projekta pročitajte na ovom linku. 

TAEKWONDO SAVEZ BOSNE I HERCEGOVINE ODRŽAO PRVI MODUL PROJEKTA 
“RAZVOJ DRŽAVNE SPORTSKE STRUKTURE” 
Taekwondo savez BiH je u Livnu održao prvi modul projekta “Razvoj državne sportske 
strukture” koji ima za cilj da razvije i ojača bazičnu trenersku strukturu olimpijskog 
taekwondoa kao i cjelokupan savez.

U sklopu I modula, predavanja su održali domaći i međunarodni predavači eksperti, 
dok je na kraju dana održan  okrugli stol koji su vodili član predsjedništva Taekwondo 
saveza BiH Samir Šarić i generalni sekretar Taekwondo saveza BiH Vedran Ćubela. 

U okviru projekta planiran je niz edukativnih aktivnosti i seminara za trenere i sudije, 
unapređenje strukture saveza koja uključuje harmonizaciju pravilnika i propisa, 
modernizaciju baze podataka Saveza, dizajn web stranice i medijsku promociju 
Saveza. 

https://okbih.ba/bs/novosti/potpisan-ugovor-za-projekat-razvoj-drzavne-sportske-strukture-iz-taekwondoa/1685

VELIKO FINALE SPORTSKIH IGARA MLADIH SARAJEVO 2021 
OK BiH je tradicionalni, specijalni partner 
najmasovnijeg projekta za djecu i mlade u 
Bosni i Hercegovini - Sportskih igara mladih. 

Na završnici Velikog finala u Sarajevu, kojem 
su prisustvovali predsjednik OK BiH gosp. 
Marijan Kvesić i generalni sekretar OK BiH dr 
sci.Said Fazlagić, mališani na pobjedničkom 
postolju imali su čast da im osvojena odličja 
uruči Predsjednik Olimpijskog komiteta 

Bosne i Hercegovine. U izjavi za 
medije, gosp.Kvesić je naglasio da su 
vrijednosti koje promoviše Projekat 
usko vezane sa filozofijom olimpizma, 
olimpijskim duhom i vrijednostima 
koje su finalisti demonstrirali slaveći 
pobjedu u duhu prijateljstva, fer 
pleja i izvrsnosti. Sportske igre 
mladih doprinose razvoju tolerancije 
i solidarnosti, poštivanju različitosti, 
stvaranju novih prijateljstava, te 
omogućavaju fer djetinjstvo za sve 
mališane.

OLIMPIJSKA BORILIŠTA I EKOLOŠKI ODRŽIVI RAZVOJ 2021 | SPECIJALNO 
PARTNERSTVO U SKLOPU PROJEKTA LET’S DO IT Bosna i Hercegovina
Edukativnim sastankom tim lidera ovogodišnjeg projekta, u Olimpijskom komitetu 
Bosne i Hercegovine, otpočele su aktivnosti projekta koji je direktno usmjeren na 
unaprijeđenje i očuvanje naše okoline. 

Kroz različite faze aktivnosti Olimpijski komitet BiH će i ove godine, po sedmi put, 
kao specijalni partner učestvovati u realizaciji aktivnosti čišćenja u Sarajevu i još 
deset gradova širom Bosne i Hercegovine. 

Predviđeni termin za realizaciju akcije čišćenja je Svjetski dan čišćenja, 18. septembar 
2021. kada će sinhorizovano, širom Bosne i Hercegovine biti sprovedene akcije 
čišćenja. Krajem avgusta održan je i OK Eko online kviz, a prva tri pobjednika su 
dobili poklon pakete Olimpijskog komiteta BiH.

MEĐUNARODNI SPRINT TRIATLON KUP „KULIN BAN 2021“ 

Olimpijski komitet Bosne i 
Hercegovine je i ove godine 
bio specijalni partner 
Međunarodnog sprint triatlon 
kupa “Kulin ban“.

Na sportskoj manifestaciji na 
Boračkom jezeru učestvovalo 
je preko 100 takmičara i 
takmičarki iz BiH i regiona. 

Cilj projekta je promocija i 
razvoj triatlon sporta u Bosni i 
Hercegovini, kao i promocija turističkih destinacija Herecegovačko-neretvanskog 
kantona i Općine Konjic sa krajnjim ciljem da Boračko jezero postane regionalni 
centar triatlon sporta u ovom dijelu Evrope. Projekat su podržali Federalno 
Ministarstvo kulture i sporta, Ministarstvo kulture i sporta Kantona Sarajevo, Općina 
Konjic, XL, Lede, BH Telecom, Isomax, Garden City, Nova vita, Mak Zara, Perunsport, 
Heineken i Igman Konjic. 

Više o samom takmičenju, kategorijama kao i pobjednicima ovogodišnjeg izdanja 
“Kulin ban“ pročitajte na ovom linku.

https://www.facebook.com/275327562809615/posts/1539004873108538/?sfnsn=mo

Projekat “Jačanje perspektiva 
zapošljavanja u sektoru za 
sport osoba sa poteškoćama – 
STEPin“ finansira se sredstvima 
Evropske unije u okviru IPA 
II programa prekogranične 
saradnje Srbija – Bosna i 
Hercegovina 2014-2020 uz 
podršku Ministarstva za 
evropske integracije Vlade 
Republike Srbije i Direkcije za 
evropske integracije Bosne 
i Hercegovine. Sredstva 
namijenjena za sprovođenje 
ovog projekta iznose 141.347,73 EUR-a, Evropska unija sufinansira u iznosu od 120.145,57 
EUR-a. Tijelo za ugovaranje ovog projekta je Ministarstvo finansija, Sektor za ugovaranje 
i finansiranje programa iz sredstava Evropske unije (CFCU) Republike Srbije. Projekat 
zajedno sprovode Olimpijski komitet Bosne i Hercegovine, Paraolimpijski komitet 
Bosne i Hercegovine, Fakultet sporta i fizičkog vaspitanja Univerziteta u Novom Sadu i 
Taekwondo klub Zmaj u Rumi. 

Cilj STEPin projekta je jačanje perspektiva zapošljivosti mladih kroz edukaciju u polju 
profesionalnih usluga u sektoru za sport osoba sa poteškoćama. Ovaj sektor, do sada 
neistražen, predstavlja inovativni pristup u povećanju zapošljivosti u prekograničnoj 
regiji, a koji do sada nije našao svoje mjesto u dosadašnjim nastavnim planovima i 
programima formalnog obrazovanja, već se realizuje ličnim naporima pojedinaca koji 
rade kao treneri, sportski administratori, profesori sporta i tjelesnog odgoja i zdravstvenih 
studija. Pored pružanja pristupa novim uslugama i prilikama zapošljavanja, STEPin će 
doprinijeti društvenoj inkluziji u prekograničnom području i poboljšati prilike osoba sa 
poteškoćama da se bave sportom. 

Jedna od prvih aktivnosti realizacije projekta je bila organizacija Otvarajuće konferencije 
u Sarajevu 17.07.2021. godine, 
kako bi se ciljna grupa projekta, 
ali i šira javnost upoznala sa 
aktivnostima projekta STEPin koji 
će trajati do 18.08.2022. godine. 
Eminentni predavači poput, prof.
dr.sc. Mirsad Muftić, Kada Delić – 
Selimović, Tomislav Cvitanušić i 
drugi, su uz svoje dugogodišnje 
iskustvo i na praktičan način 
prikazali sve aspekte relevantne za 
problem zapošljavanja u sektoru 
za sport osoba sa poteškoćama, 
te tokom Q&A sesija razgovarali sa 
učesnicima konferencije. 

 EU PROJEKTI
IPA PROJEKAT PREKOGRANIČNE SARADNJE STEPin
ODRŽANA OTVARAJUĆA KONFERENCIJA U OLIMPIJSKOM KOMITETU BIH

Nastavljamo sa aktivnostima kojima obilježavamo 
Evropsku sedmicu sporta. U sklopu Evropske 
sedmice sporta OK BiH organizuje nagradnu igru  
koja počinje 03.09.2021. Evropska sedmica sporta 
inicijativa je Evropske komisije za promovisanje 
sporta i tjelesne aktivnosti u cijeloj Evropi  - 
#BeActive. Sport i fizička aktivnost značajno 
doprinose zdravlju i dobrobiti evropskih građana, 

međutim, stupanj tjelesne aktivnosti u Evropi trenutno stagnira, pa čak i opada u 
nekim zemljama. Evropska sedmica sporta zajednički je odgovor na ovaj izazov, kao 
i poziv na akciju. 
Ove godine ćemo raditi kao jedan tim, osnažujući i angažujući zajednicu #BeActive 
kao inspirativan resurs 
rješenja  posljedica krize koja 
je uzrokovana pandemijom 
COVID-19. Kampanja #BeActive 
zvanično je pokrenuta 23. 
juna (Međunarodni olimpijski 
dan) i promovisat će poruku 
#BeActive tokom cijele godine. 
Vrhunac kampanje bit će sama 
sedmica koja traje od 23. do 30. 
septembra 2021.

“Za Olimpijski komitet Bosne i Hercegovine realizacija STEPin 
projekta predstavlja nastavak naših prethodnih napora da 
obezbijedimo svima jednake uslove da se bave sportom. 
Dosadašnja istraživanja su pokazala da ono što najviše 
nedostaje u Bosni i Hercegovini i Srbiji je upravo edukovan 
kadar koji će raditi sa osobama sa poteškoćama u sportu. 
Stoga STEPin projekat ima za cilj da obezbijedi nova znanja 
i praktične savjete za sve one koji posjeduju iskustvo u radu 
sa osobama sa poteškoćama u sportu, a posebice za one 
koji do sada nisu imali priliku da se edukuju u ovom polju, 
a rade ili bi voljeli raditi sa osobama sa poteškoćama u 
sportu. Znanje je moć i današnje preneseno znanje i iskustvo 
vrhunskih stručnjaka će zasigurno pospiješiti sport osoba 
sa poteškoćama“, poručila je Aela Ajdinović, STEPin projekt 
menadžer Olimpijskog komiteta Bosne i Hercegovine. 

Naposljetku, učesnicima su predstavljene aktivnosti STEPin projekta, sa posebnim 
akcentom na pokretanje STEPin platforme, koja će pružati mogućnosti učešća na online 
edukacijama, a koje će biti posebno kreirane za potrebe zapošljavanja u sektoru za sport 
osoba sa poteškoćama. Pored online edukacije, organizovat će se i praktične edukacijske 
sesije sa fokusom na vještine i znanja potencijalnih međunarodnih klasifikatora. Učesnici 
edukacije će dobiti priliku da prisustvuju trening sesijama međunarodnih klasifikatora 
u Srbiji i Bosni i Hercegovini. 

EVROPSKA SEDMICA SPORTA 2021

OK BiH: Nedžade, ostvario si istorijski uspjeh na Olimpijskim igrama u Tokiju. 
Nakon 21 godinu nadmašio si najbolji rezultat bh. sportista na olimpijskim igrama. 
Kakav je osjećaj sada nakon što su se slegli utisci?

NEDŽAD HUSIĆ: Nažalost nisam uspio ostvariti svoja očekivanja, no međutim 
ja jesam ostvario najbolji rezultat za BiH na Olimpijskim igrama, što me ipak 
malo morališe i daje mi taj vjetar u leđa kako bi dalje napredovao.

OK BiH: Prvo takmičenje nakon olimpijade bilo je Evropsko prvenstvo U21 za mlađe 
seniore i osvojio si zlatnu medalju, što je tvoja druga evropska medalja u ovoj 
godini. Da li je drugačiji osjećaj takmičiti se na evropskoj sceni nakon olimpijskog 
iskustva?

INTERVJU SA... NEDŽADOM HUSIĆEM

NEDŽAD HUSIĆ: 
Itekako da je lakše, 
s obzirom da sam se 
u Tokiju pokazao u 
jednom dobrom svjetlu 
i pokazao drugim 
takmičarima koliko 
vrijedim, unio sam im 
taj dodatni strah koji 
sam sada na Evropskom 
prvenstvu iskoristio i 
olakšao sebi put do te 
zlatne medalje.

OK BiH: Do naredne olimpijade nas dijeli nešto manje od tri godine, kakvi su planovi 
za Pariz 2024?

NH: Planovi su uvijek isti, nastavljam trenirati i pripremati se za sljedeće 
turnire. Sada u septembru imam dva domaća prvenstva na kojima ću nastupiti 
(Kup BiH i Prvenstvo Federacije) i rankirani G1 turnir u Sloveniji. Nakon toga 
u oktobru još dva (Albanija i Crna Gora), gdje planiram da skupim bodove 
za svoju novu kategoriju. Poslije toga imamo još neke turnire u novembru, 
o kojim ću razmisliti, nakon čega će biti mala pauza i pripreme za sljedeću 
sezonu gdje me vjerovatno čekaju svjetsko i evropsko prvenstvo u olimpijskim 
kategorijama.

OK BiH: Jedan si od najmlađih članova bh. olimpijskog tima. Koja je tvoja poruka 
mladim sportistima?

NH: Moja poruka je da nikada ne odustaju, bez obzira koliko im težak put bio, 
jer jednoga dana sav trud i rad koji su uložili će se itekako isplatiti.

OK BiH: Obzirom na obaveze koje imaš prema sportu i obrazovanju, kako provodiš 
slobodno vrijeme i da li imaš neki poseban hobi koji te opušta?

NH: Slobodno vrijeme najčešće provodim sa djevojkom i svojim bratom, ali 
iako je slobodno vrijeme, to se najčešće na kraju završi nekom sportskom 
aktivnošću jer me to nekako najviše ispunjava.

Našem mladom olimpijcu želimo dobro zdravlje i mnogo sportske sreće u budućnosti i 
sigurni smo da će nas obradovati još mnogo puta u nastavku svoje karijere!

Pratite nas na društvenim mrežama:
(klikom na ikone)

©2021. Olimpijski komitet Bosne i Hercegovine. Sva prava 
zadržana.

www.okbih.ba

Specijalnu zahvalnost dugujemo sponzorima i partnerima OK BiH.
Klikom na logo posjetite njihove oficijelne stranice.

ZAVIRITE U DRUŠTVENE MREŽE OK BiH (klikom na sliku)

https://www.bhtelecom.ba/
https://www.coca-cola.ba/bs/home/
https://www.lutrijabih.ba/
https://number1.ba/
https://www.sarajevoosiguranje.ba/
http://www.toyota.ba
https://www.facebook.com/OKBiH/
https://www.instagram.com/olimpijski_komitet_bih/
https://okbih.ba/
https://www.youtube.com/channel/UCrPFjqel9iEJRBOKUTRNRRw
https://www.poliklinika-agram.ba/
https://www.youtube.com/channel/UCrPFjqel9iEJRBOKUTRNRRw
https://www.facebook.com/OKBiH/photos/a.321148528227518/1523407714668254/
https://www.facebook.com/275327562809615/posts/1524275551248137/?sfnsn=mo
https://www.instagram.com/p/CRq9g_erpSa/
https://www.facebook.com/OKBiH/photos/a.276356602706711/1521325221543170/
https://gb3.ba/

IN MEMORIAM 

Olimpijska porodica je sa žaljenjem objavila 
da je bivši predsjednik MOK-a grof Jacques 
Rogge, preminuo u 79-oj godini. Rogge je 
bio osmi predsjednik MOK-a, od 2001. do 
2013. godine, nakon čega je postao počasni 
predsjednik. 

Doživotni ljubitelj sporta i uspješan sportista, 
Rogge je bio belgijski šampion u ragbiju i 
predstavljao svoju državu u reprezentaciji. 
Bio je šesnaestostruki belgijski državni 
prvak i svjetski prvak u jedrenju. Takođe se 

takmičio u tri izdanja Olimpijskih igara u jedrenju 1968., 1972. i 1976. u klasi Finn. 
Nakon karijere sportaša postao je predsjednik Olimpijskog komiteta Belgije i EOC-a, 
a za predsjednika MOK-a je izabran 2001. godine. Nakon predsjedanja MOK-om, bio je 
i specijalni izaslanik za mlade, izbjeglice i sport u Ujedinjenim nacijama. Upućujemo 
iskreno saučešće porodici, prijateljima i Olimpijskom pokretu.

U subotu 14.08., nekoliko dana pred svoj 87. 
rođendan preminuo je bh. olimpijac Darko 
Radošević - Dako. 

Darko Radošević je rođen 17. avgusta 1934. 
godine u Jasenici (Bosanska Krupa). Jedan je 
od najtrofejnijih sportista BiH svih vremena. U 
atletskom svijetu je poznat kao bacač kugle, 
ali još više kao bacač diska. Čak 11 godina 
uzastopno je bio prvak bivše Jugoslavije u 
ovoj disciplini (1956-1966), a titulu državnog 

prvaka osvajao je u petoboju i bacanju kugle. Tokom karijere u nekoliko navrata je 
postavljao državne rekorde u bacanju diska. Kruna njegove karijere je osvajanje 8. 
mjesta u finalnom takmičenju u bacanju diska na Olimpijskim igrama u Melburnu 
1956. godine. Drugi olimpijski nastup zabilježio je 1964. godine u Tokiju kada je bio 
15-ti. U njegovoj ogromnoj zbirci trofeja nalaze se i zlatna medalja sa Mediteranskih 
igara, četiri zlatne medalje sa Balkanskih prvenstava i niz priznanja srebrenog i 
bronzanog sjaja. Za jugoslovensku reprezentaciju nastupio je 43 puta, a pet puta 
je proglašavan sportistom godine u anketi lista „Oslobođenje“. Darko Radošević je 
izabran i u prvi Izvršni komitet OK BiH, na dan osnivanja Olimpijskog komiteta Bosne 
i Hercegovine, 04. juna 1992. godine u Sarajevu. Darko Radošević će ostati zabilježen 
zlatnim slovima u istoriji bh. sporta, a atletike posebno, kao jedan najuspješniijih bh. 
atletičara svih vremena. Olimpijski komitet Bosne i Hercegovine upućuje iskreno 
saučešće porodici i prijateljima našeg Darka Radoševića - Dake.

IN MEMORIAM 


